         Ст1ал Сулейманан ч1алан девлетлувал.

Сулеймана лагьайвал … Ажеб дуьз лагьаначни Сулеймана!... Рик1ел аламачни Сулеймана гьик1 лагьанайт1а? И гафар чна, дидед ч1алан муаллимри, фад-фад тарсара ишлемишзава ва Сулейманан ч1алан девлетдикай менфят къачузва. Дугъриданни, шаир гзаф акьуллу, камаллу кас хьана. Алачиз рахадачир. Адан гьар са гаф дерин мана-метлебдив ац1анва. Абуру ч1ехи шаирдин яратмишунрин асул мана-метлеб тешкилзава. Несигьатлу келима, кьет1ен гекъигун, яц1 алай гаф галачиз Сулейман ва адан яратмишунар фикирдиз гъиз хьун четин я. Ихьтин келимаяр, камаллу несигьатар (афоризмаяр) галачиз Сулейманакай Сулейман жедачир. Им адан яратмишунрин сифте лишан ва тафаватлувал я. «Сулеймана лагьайвал…»-гьавайда лугьузвач чи халкьди. Афоризм, несигьатлувал, кьет1ен образныйвал, халкьдин ч1алариз, мисалриз мукьвавал-ингье Сулейманан эсеррин еке дад ва миже квай терефар.

Урусрин писатель В. Луговскойди Сулейманан ч1алан девлетлувал акурла, кьат1анай: «Сулейманан шиир акьуллуди, гуьрчегди, гьамга хьиз, нурлуди я. Сулеймана ашукьрин поэзияда анжах хъсан вуч ават1а, лазим авайди вуч ят1а, къачуна, вичин мана-метлебдиз дерин шиирра, вичиз герек акурвал ишлемишна. Къелемни карандаш гвачиз к1валахзавай ада хуралай, куьрелди гуьзел, амма кьенятлу ч1алалди виридалайни лазим, важиблу фикирар саки афоризмайриз хас тирвал теснифна».
Афоризмайриз хас ч1ал хьун им-Сулейманан шииратдин кьилин лишанрикай сад я.
Шаирди афоризмаяр инсанрик квай ч1уру къилихар, уьмуьрдин, яшайишдин ц1ийивилер къабул тийизвайбуруз хас нукьсанар дуьздал акъуддайла, ишлемишнава. Сатирадин эсерра Ст1ал Сулейманан афоризмайрин къватлувал вини дережадиз акъатзава:

«Дуст я лугьуз, куьгьне душман 
Кьамир, ви рик1 шад жедайд туш»

                                                          («Куьгьне душман»)

Ахмакьвилик квай, азарар 

Чир тахьун я хийир,зарар
Гьар гьи  касдиз нагагь чирвал 

хьайит1а, жеч са зарар, завал.
Ихьтин акьуллу  келимаяр тур шаир чи рик1яй са ч1авузни акъатдач, абур чи мецел гьамиша жеда, урусрин машгьур шаир Б. Пастернака лагьайвал «Сулейман риваятриз элкъведа».

Шаирдин яратмишунра гьалтзавай кьет1ен мана-метлеб квай, къаб алаз, айгьамдалди лагьайвал эсерлу келимаяр ва мягькем ибараяр чна чи ч1ала ишлемишна ва раиж авуна к1анда.

Мягькем ибараяр: намус квай бермек, гардан к1ир жедайд туш, мецик квал ква, тамуз як1в ягъ-ван хьуй тараз.
Гекъигунар- айгьамар: чина гьая амачиз угъраш хьана, аршдик т1уб кя жедайд туш, ришвет къачуналди гардан яц1у жедайд туш.

Мисалар: 2 к1вачел къекъведай лам; яд гуналди кьуру зат1 иц1и жедайд туш; масадаз фур эгъуьнун хъсан туш.

С. Сулейман мад тахьай хьтин шаир я. Н. Тихонова Сулейманан хцивал анжах В.Маяковскийдив гекъигиз жедайди лагьанай.

Гьикьван чна Сулейманан ирс дериндай чирайт1а, гьакьван чакай акьулдиз дерин, къуватлу инсанар жеда. А ирс чна къвезмай несилрал агакьарна к1анда. Шаирдин ирс эбеди я, гьик1 гьи, Эминалай гуьгъуьниз Сулеймана чаз чан алай художественный рангаралди, такьат1ралди девлетлу хайи лезги ч1ал багъишна. Халкь амай кьван-ч1ал,ч1ал амай кьван шаирни рекьидач.

Шаирди вичин девирдиз къимет гун, ам исятдан девирдиз дуьз, керчек къимет гун я. Винелай чеб хъсан къалуриз, гьакъикъатда писвал ийиз алахъзавай къучийрикай хуьн герек тирди лугьузва Сулеймана. Ада гьак1ни нубатсуз вилик экеч1на, алакь тийидай кардив эгеч1дайбурузни тарс гузва, инсанриз дуьз рекье хьун меслят къалурзава:
Иблисдиз къунши жедалди,

Пис кардиз къариш жедалди,

Келлегуьз къучи жедалди,

Дугъри факъирвал хъсан я.

                       («Итимвал хъсан я»)

Халис шаир булах хьиз я. С. Сулейманан булах садрани кьурадач. Адан илгьамдин булах Лезгистандин, вири Дагъустандин дамах я. А. Агъаева лагьанай: « Сулейманан гъавурда акьун патал адан шиирар гьак1 к1елун т1имил я, адан гьар са ц1арц1ин далудихъни вуч галат1а, и ва я маса гаф вучиз ишлемишнават1а, чир хьун чарасуз я».

Сулейманан шиират чи халкьдин гъиле, рик1е, меце авай жанлу яракь хьиз я.

Шумуд ахмакь гъавурда тван,
Шумуд айгьамдалди гатан,

К1ан хьуналди филдин гардан.

Сик1рен хьиз шуьк1уь жедайд туш.

Сулейманан руьгь халкьдихъ гала, чахъ гала. Адан акьулдин келимаяр чи мецел гьамиша жеда, чна чи к1валахда ишлемишда, абур чна аялар тербияламишзавай, абуруз дуьз рехъ къалурзавай яракьдиз элкъведа. Чун Сулейманахъ галаз, адан хиялрихъ, фикиррихъ галаз сад я.

Ажузвална такуй садни вилериз!

Гьулдан хьиз хьухь, къилав гана гъилериз!

Хаин вуч кас ят1а, уях хьана чун…

Къарагъ, шаир! Ви далудихъ гала чун!

Чи садвал чна садрани квадардач.
